«Иске Татар бистәсе тарихы»
(Брейн-ринг)

Зөбәрҗәт БАРИЕВА,

Казандагы 143 нче урта мәктәпнең татар теле һәм әдәбияты укытучысы
Максат. Татар телен, тарихыбызны өйрәнү даирәсен киңәйтү. Укучыларда татар телен өйрәнүгә кызыксыну тәрбияләү; халкыбыз тарихына, мәдәниятенә хөрмәт, мәхәббәт хисләре тәрбияләү. Сәләтле яшьләрне ачыклау.

Җиһазлау: интерактив такта, ике кыңгырау.

Уен барышы
Алып баручы. Кадерле укучылар, белемгә омтылучылар, тарихны, әдәбиятны яратучылар! Бүген сезне шушы залда күрүебезгә бик шат. Без сезнең белән Иске Татар бистәсе тарихына багышланган брейн-рингка җыелдык. 

Иске Татар бистәсе Казаныбызның якынча кайсы җирендә, кайсы урамнарында урнашкан соң? 

1552 елда Явыз Иван гаскәрләре Казанны яулап алганнан соң,татарлар шәһәр читенәрәк, ягъни Болак артына, Кабан күле аръягына күченә. Шулай итеп, XVI гасыр урталарыннан  бу тирәләрдә – хәзерге Татарстан, Мәскәү, Нариман, Сара Садыйкова, Тукай, Париж Коммунасы, Каюм Насыйри, Әхтәмов, Фәтхуллин, Зәйни Солтан урамнары территориясендә, үз гореф-гадәтләре, яшәү үзенчәлекләре, традицияләре белән үзгә бер бистә барлыкка килә. Ул вакытларда бу бистә татар интеллигенциясен, язучыларны, артист, композиторларны аның данлыклы сәүдәгәрләре белән бер урынга туплаучы матур бер мохит булып оеша. Кызганыч ки, бүгенге көндә мондагы бик күп тарихи ядкарьләр, истәлекле урыннар, бөек шәхесләр белән бәйле урыннар юкка чыгарылган, сүтелгән, җимерелгән. Әмма без ул җирләрне күңелебездән барлап, тарихка сәяхәт кыла алабыз. Бүген нәкъ менә шундый форсат кулыбызда. 

Бүгенге брейн-рингта ике команда – «Йолдызлар» һәм «Сандугачлар» командалары катнаша. Татар теле һәм әдәбияты укытучыларыннан торган мәртәбәле жюри командаларга бәя биреп барачак. Ахырда уен нәтиҗәләре буенча җиңүче команда билгеләнәчәк. Аларга истәлекле бүләкләр биреләчәк.

Ә хәзер, командаларга уңышлар теләп, уенны башлыйбыз! Җирәбә салу өчен команда капитаннарын бирегә чакырабыз. 

«Тарих тәгәрмәче» дип аталган I раунд  ачык дип белдерелә.

Белгәнегезчә, һәр уенның үз кагыйдәләре була. Безнең брейн-рингның да кагыйдәләре бар. Һәр командага сораулар бирелә. Сораулар арасында блиц, ягъни берьюлы кыска-кыска 3 сораулы бирем дә булачак. Җавап бирү өчен 2 минут вакыт бирелә. Кем шушы вакыт  эчендә сорауга беренче булып җавап бирәм, ди, өстәлдәге кыңгырауны чылтырата, сүз шул командага бирелә. Дөрес җавап өчен 1 очко өстәлә. Команда җавап бирә алмый икән, уен икенче командага күчә. Ике команда да җавап бирә алмаса, җавапны җанатарлардан сораячакбыз. Алар кайсы команда өчен җан атып утыра, очко шул командага языла. 

Димәк, уенны башлыйбыз!

Командалар, игътибар!1 нче сорау.
1. Иске татар телендә 4 сүз бирелгән. Аларны тәрҗемә итеп, тиешле урыннарына, ягъни тәрҗемә турысына куеп чыгыгыз: 

· манара – издание

· мәдрәсә – издательство

· нәшрият – минарет

· матбага – старинное учебное заведение

2. Г.Камал (Казанда Татар дәүләт академия театры аның исеме белән йөртә) татар халкының бөек: ...

а) шагыйре; ә)драматургы; б)җырчысы; в) композиторы

3. Казанда 1870 елда беренче мәчет кем рөхсәте белән төзелгән һәм ул бүгенге көндә кайсы мәгърифәтче исемен йөртә?(Екатерина II рөхсәте белән төзелгән Мәрҗани мәчете.)
4. Татар әдәбияты классигы Г.Тукайның Печән базарын тасвирлаган нинди әсәре бар? (1908 елда язылган «Печән базары, яхуд Яңа Кисекбаш» әсәре.) 
5. ХХ гасыр башында иҗат иткән атаклы татар классик язучыларын, шагыйрьләрен атагыз. (Г.Тукай, Ф.Әмирхан, Г.Камал, С.Сүнчәләй, Г.Коләхмәтов, Дәрдемәнд, С.Рәмиев һ.б.)
6. Печән базары дип аталган базар хәзерге кайсы урамнар киселешендә урнашкан булган? (Париж Коммунасы, Мәскәү, Татарстан урамнары тирәсендә.)
7. Анда кечкенә пароходлар йөзгән. Бу нинди сулык? (Элек Кабан күленнән агып чыккан һәм Казансуга койган инеш, хәзерге көндә Казан үзәгендәге Болак каналы.)
8. Ташаяк ярминкәсе хәзерге кайсы урамнар чатында урнашкан булган? Анда нәрсә белән сату иткәннәр? (Хәзерге цирк бинасы һәм Кремль арасындагы мәйданда. Анда хуҗалык кирәк-яраклары, савыт-саба белән сату иткәннәр.)
9. Габдулла Апанаев, Исмәгыйль Апаков, Мортаза Әжимов, Ибраһим Юнысов – болар: ...

а) татар профессиональ театры меценатлары; ә) Казан мәчетләрен төзүдә катнашкан иганәчеләр; б) күренекле татар язучылары; в) эре татар байлары.

10. 2005 елда Казан  тарихында иң зур тарихи вакыйга билгеләнеп үтелде. Ул нинди вакыйга? (Казанның 1000 еллыгы.)
11. Казан татарлары турында хезмәтләр язучы, табиб, этнограф, археолог, крайны өйрәнүче, галим Карл Фукс кайсы милләттән булган? (Немец милләтеннән.)
12. Кабан күле буенда урнашкан Г.Камал исемендәге театр бинасы ничәнче елда төзелгән?

а) 1987; ә) 1989; б) 1990; в) 1995.

13. Борынгы озынлык үлчәү берәмлеге – ...

а) арыш; ә) аршын; б) карыш; в) караш.

14. Элеккеге Проломная урамы – ул хәзерге ...

а) Профсоюз урамы; ә) Мәскәү урамы; б) Бауман урамы; в) Татарстан урамы.

15. «Җиде кат үлчә, бер кат кис» дигән мәкальнең русча вариантын әйтегез. (Семь раз отмерь, один раз отрежь.)
Хәзер без бераз ял итеп, музыкаль тәнәфес ясап алабыз. Музыка тыңлаган арада жюри безне уен нәтиҗәләре белән таныштырып китәр. (Жюри уенның I раунды нәтиҗәләрен игълан итә.)
Алып баручы. Хәзер һәр ике командага да уңышлар теләп, уенның «Татарстан символлары» дип аталган II раундын дәвам итәбез. 
II раунд. Блиц. (Тизрәк әйтелә. Кайсы команда алданрак дөрес итеп җавап бирә, очко шул командага язылып бара.)
1. Татар халкы зур кунакларны нәрсә белән каршы ала?

а) өчпочмак; ә) бәлеш; б) бәрәңге; в) чәкчәк.

2. Татар халкының милли бәйрәме: ...

а) яфрак бәйрәме; ә) сабантуй; б) Яңа ел бәйрәме; в) Раштуа.

3. Татар халкында үткәрелә торган язгы бәйрәмнәрне атагыз. (Нәүрүз, Карга боткасы.)
4. Татар халкының милли киемнәре. (Калфак, түбәтәй, кәләпүш, читек, камзул.)
«Яшерен төенчек».

Игътибар! Сүз кем турында бара?

• Ул 1886 елда туган, бик яшьли ятим кала. Аны күп гаиләләр тәрбиягә алалар. Бик күп шигырь, әкиятләр авторы. Бик каты авырый, 1913 елда туберкулез авыруыннан вафат була. Хәзерге көндә Казанда аның исемендәге урам, сквер, теплоход бар, Татар дәүләт филармониясе аның исемен йөртә. Ел саен 26 апрельдә аның һәйкәле янында Шигърият бәйрәме үткәрелә. Шагыйрьләргә ул көнне аның исеме белән аталып йөртүче Дәүләт премиясе бирелә. (Габдулла Тукай.)
Ш раунд. Капитаннар ярышы
Һәр капитанга өчәр сорау бирелә. 

«Йолдызлар» командасы капитанына сораулар. Сез әзерме?

• «Су анасы» әкиятен кем язган? (Г.Тукай.)
• Татарстанда һәм Россиядә 2015 ел нинди ел дип игълан ителде? (Әдәбият елы, Татарстанда тагын Парклар һәм скверлар елы.)
• Татарстан гербындагы ак барсның канатында ничә каурый бар? (7)
«Сандугачлар» командасы капитанына сораулар. Сез әзерме?

• «Кәҗә белән сарык» әкиятендә кәҗәнең капчыгында ничә бүре башы бар? (1)
 • Иске Татар бистәсендә нинди әдәби музей бар һәм ул ничәнче елда ачылган? (Габдулла Тукай әдәби музее, 1986 елда элекке Шамил йорты бинасында ачылган.)
• Татарстан әләмендәге төсләр нәрсәне аңлата? (Яшел төсе – язның яшеллеген, агы – чисталыкны, кызылы – энергияне, көчне, тормышны аңлата.)
Шушының белән безнең уен ахырына якынлашты. Барлык катнашучыларга, җанатарларга рәхмәт белдерәбез. Жюри әгъзалары киңәшкән арада, без музыкаль тәнәфес ясап алабыз.

Уенга нәтиҗәләр ясау өчен сүз жюри рәисенә бирелә.
Әдәбият.

